Yarıqulağın nağılı
(Türkmən  xalq nağılı)
  Bir  kəndlinin  bibər boyda, bapbalaca bir oğlu  oldu. Uşaq dünyaya gələn kimi danışdı, yeridi. Anası uşağın adını qoydu Yarıqulaq. Bir gün ana qatıq çalanda kasa çatladı. Ana çatlayan yerə gil sürtdü, dedi:

      - Oğlum yaxşı oğuldur, gözəldir, amma əlindən bir iş gəlmir, kasamız çatlayıb, onu yapışdıra bilmir!

     Yarıqulaq anasının sözünü eşidəndə qanı qaraldı. Xələtinin ətəklərini qurşağına keçirib, qoca dulusçunun evinə getdi. Dulusçu onu özunə şagird götürdü, ata-bala kimi mehriban dolanmağa başladılar. Usta böyük kupələr qayırırdı. Yarıqulağın əlindən lap balaca dibçəklər çıxırdı.  Kənd uşaqları onlara baxmaqdan doymurdular.
   Usta bir həftədə qayırdığı küpələri bazar günü arabaya yığdı, gedəndə Yarıqulaga dedi:

      - Bunları aparım satım, tacir Qurbanbaya iyirmi beş tənqə borcum var, borcumu qaytarım. 
     Usta yenicə getmişdi ki, tacir onun evinə gəldi. Yarıqulaq qorxusundan qurumamış küpələrdən birinə girdi. Tacirin adamları ustanın evini ələk-vələk elədilər, əllərinə iki köhnə palazdan başqa bir şey keçmədi.
     Nökərlər qurumaq üçün günə qoyulmuş küpələri eşşəyə yükləyib apardılar. Yarıqulaq da bu küpələrdən birinin  içində getdi.

     Ertəsi gün tacir  Qurbanbay yenə də borclarını toplamağa getmişdi. Nökərlər tacirdən oğurladıqları pulları bir-birinə göstərirdilər.

Tacir qəflətən qayıtdı. Nökərlər qorxularından pulları tulladılar Yarıqulağın gizləndiyi küpəyə.

     Tacir oturdu xalının üstündə, naxışlı sayğacı çəkdi qabağına, başladı borclarını saymağa :
    Dabbağ  Durdıdan yüz tənqə, dulusçu Atadan otuz...
    Elə bu zaman Yarıqulaq küpədən qışqırdı: Yalandı otuz yox, iyirmi beş!
     Tacir elə bildi ki, küpəyə cin girib, qorxusundan qışqırdı.Yarıqulaq onu saktləşdirib dedi:

  - Mən cin deyiləm, sehrkaram. İstəsəm, saxsı qab qırığının ən kiçik parçasını da pula çevirərəm.Varlanmaq istəyirsənsə, küpənin birini vur sındır.

    Qurbanbay Yarıqulaq olan küpəyə bir çomaq vurdu. Küpə parça-parça oldu. İçindəki tənqələr cingildədi. Tacir pulu görəndə tamahı artdı.

    - Mən lap varlı olmaq istəyirəm, - deyib evdəki bütün qab-qacağı çilk-çilik eləyib gözləməyə başladı.
     Deyirlər, tacir indi də sındırdığı qabların yanında oturub  onların pula çevriləcəyini gözləyir.

     Yarıqulaq tamahkar tacirdən belə intiqam aldı.

